Reguleringsplan for del av Vierli, gnr 151 bnr 10

· AKTIVITETSOMRÅDE

§ 1

Desse føresegnene gjeld for det området som er vist med reguleringsgrense på plankartet.

§ 2

Området er regulert til fylgjande føremål:

Byggeområde

- driftsbygg

- forretningsområde

Spesialområde

- privat veg og parkeringsplass

- aktivitetsområde

- dyrehegne

- friluftsområde

§ 3 FELLES FØRESEGNER

3.1 I samband med søknad om byggjeløyve eller ved melding om tiltak innan planområdet, skal det leggjast fram situasjonsplan  som syner plassering 

av bygningar og anlegg, samt andre inngrep i området. Varige og mellombelse installasjonar og anlegg m.m. skal meldast til kommunen jfr. Plan- og 

bygningslova §§ 84 og 85.

3.2 Bygg, anlegg og installasjonar i planområdet skal så langt som råd nytte materiale i tre og naturstein. Synleg grunnmur over 30 cm skal 

forblendast med naturstein.

3.3 Vatn og avlaup

Om turvande kan vatn og avlaup knytt til offentlege anlegg førast fram til bygg og anlegg i heile planområdet.  

3.4 Straumforsyning m.v.

Alle typer kablar skal leggast i jord. 

3.5 Inngrep/sår i terrenget som fylgje av anlegg og mellombelse tiltak i planområdet, skal tilbakeførast 

og såast til innan 1 år etter tiltaket er avslutta. Plantemateriale som er vanleg på staden skal nyttast.

§ 4 BYGGEOMRÅDE

4.1 Driftsbygg 

Området skal nyttast til oppsetjing av lagerbygg, stall og andre bygg som er turvande for drift av Vierli Turistsenter og dei aktivitetar som til ei kvar tid 

vert drivne her. Bygningar til dyr må fylgje landbrukslovgjevinga sine krav og reglar, m.a. når det gjeld avrenning/forureiningsproblematikken.

I dei tilfella det er naudsynt for bruken av bygningen, kan bygningar i området førast opp med inntil 100 m2 grunnflate. Bygningsmassa skal om 

mogleg delast opp i fleire bygg som dannar tun. 

Bygg skal førast opp på ringmur i ein etasje, med største gesimshøgd 3,5 meter og mønehøgd 7 meter. 

Utvendes skal det nyttast trematerialar, stav, laft eller kraftig ståande kledning med mørke, miljøvenelege fargar mellom mørk brun og svart. 

Innramming av dørar og vindauge skal og ha mørke og miljøvenlege fargar.

Bygg skal ha saltak mellom 24 og 32 grader med høvelege utspring. Taket skal tekkast med torv.

4.2 Forretningsområde

I område F1 skal det setjast opp bygg til servering og badstoger med plassering som vist i plankartet. Knytt til badstogene skal det og setjast opp 

badestampar. Serveringsbygget kan tillatast bygd med storleik og plassering som synt i plankartet. Bygget skal vurderast særskild i høve til 

terrengtilpassing, landskap, høgder, materialval og fargar.

Bygningar i F1 og F2 skal elles vanlegvis ikkje overstige 50 m2.

I område F2 kan det byggast skitrekk med tilhøyrande bygg, crossbane, scene og amfi med tilhøyrande servicebygg som vist i plankartet.

Støy frå krossbane skal ikkje overstige 45 dBA mot eksisterande fritidsbusetnad i tilgrensande område. Det skal ikkje monterast kunstig ljos.

Bruken av krossbanen skal avgrensast til mellom kl 10.00 -18.00.

Bygg i område regulert til forretning skal førast opp på ringmur og ha største gesimshøgde på 3.5 meter over topp mur og største mønehøgde 6 meter 

over topp mur. 7 meter mønehøgd kan tillatast ved større bygg som er synt i plankartet, der dette er 

naudsynt for bruken av bygningen og gjev eit godt estetisk og landskapsmessig resultat.

Grunnmur skal normalt ikkje vera høgare enn 1 meter over opphavleg terreng medan synleg del av grunnmur ikkje bør vera høgare enn 30 centimeter.

Utvendes skal det nyttast trematerialar, stav, laft eller kraftig ståande kledning med mørke, miljøvenelege fargar mellom mørk brun og svart. 

Innramming av dørar og vindauge skal og ha mørke og miljøvenlege fargar.

Bygg skal ha saltak mellom 24 og 32 grader med høvelege utspring. Taket skal tekkast med torv.

Eksisterande vegetasjon og terreng skal i størst 

mogeleg grad takast vare på. Etter anleggstiltak skal nytta areal pussast og såast til. 

§ 5 SPESIALOMRÅDE

5.1 Privat veg og parkeringsplass

Regulert privat veg skal nyttast som turveg og som tilkomst til serveringsstad og driftsbygg. 

Motorisert ferdsel på denne vegen vil i hovudsak vera knytt til drift av Vierli Turistsenter.

Vegen skal opparbeidast med breidde 3.5 meter.

Avsett areal til parkering skal nyttast av gjester ved Vierli Turistsenter.

5.2 Friluftsområde land

Friluftsområda med installasjonar kan fritt nyttast av ålmenta. Vegetasjonen i områda skal i størst mogleg grad takast vare på. 

Stigar og skiløyper,  enkle leikeapparat og "miljøplassar" - grillanlegg med sitjeplassar - kan byggast og vedlikehaldast innom regulerte 

friluftsområde. Inngrep i terrenget som fylgje desse tiltaka, skal avgrensast.

5.3 Aktivitetsområde. 

I regulert aktivitetsområde vil det vera høve til å føre opp flyttbare bygg og installasjonar som er turvande for sport- og friluftsaktivitetar som til ei 

kvar tid er aktuelle. Ved oppføring av bygg skal reglane under § 4.2 i desse føresegnene gjelde.

I aktivitetsområdet er det høve til å drenere i 

vassfulle område. I Uvatn kan det byggast enkel gangbru og brygge på pelar eller flytande.

5.4 Dyrehegne.

Spesialområde dyrhegne kan nyttast til lufting av dyr heile året. Området skal avgrensast med inntil 3 meter høgt gjerde. 

§ 6 DISPENSASJON

Planutvalet kan, når særlege grunnar talar for det, gjeva dispensasjon frå desse føresegnene innom ramma av Plan- og bygningslova.

